
Apirilaren 13tik 16ra izango da ARKABIAn  

Martxoak 3 elkarteak Langilearen Inguruko Zinema Astea antolatu du, eta Paul Laverty gidoilaria sarituko du zineman langile klasea defendatzeagatik       

• Gasteizko Udalaren eta Vital Fundazioaren laguntza du, baita Giza Eskubideen Donostiako Zinemaldiarena eta LAN Langilearen Inguruko Bilboko Zinema Jaialdiarena ere   
• Ken Loach eta Iciar Bollainen filmen ohiko idazlea da Laverty eta zineman langile klasearen defentsan egindako ibilbide konprometitua du. Azken jardunaldian eta amaiera-ekitaldian parte hartuko du        

Vitoria-Gasteiz, 2026ko martxoak 24.- ARKABIA, Vital Fundazioaren kulturgune berria, Martxoak 3 elkarteak antolatutako ‘Langilearen Inguruko Zinema Astearen' agertokia izango da, 1976ko martxoaren 3an Gasteizen izandako sarraskiaren 50. urteurreneko ekitaldien barruan. Vitoria-Gasteizko Udalaren eta Vital Fundazioaren eskutik, apirilaren 13tik 16ra egingo da eta amaiera-ekitaldian Paul Laverty izango da. Ken Loachen film gehienen egile den gidoilari eskoziarrak ‘zineman langile klasearen defentsan egindako ibilbideari' emango zaion saria jasoko du. Azken egun horretan, solasaldi batean eta Haritz Zaharra bere film ikonikoenetakoaren proiekzioan ere hartuko du parte. Sarrera doakoa da eta gonbidapenak online eska daitezke www.arkabia.eus webgunean, fisikoki ARKABIAren ohiko ordutegian, astelehenetik igandera 11:00etatik 14:00etara eta 17:00etatik 20:00etara (astearteetan itxita), eta film bakoitzaren emanaldiaren aurretik, salgai geratuko balira. 

Ekimenaren helburuak eta programazioa gaur goizean aurkeztu dituzte Amaiur Arbek, martxoaren 3ko 50. urteurreneko ekitaldien koordinatzaileak; Juan Ibarrondok, asteko koordinatzaileak; Josemi Beltranek, Giza Eskubideen Donostiako Zinemaldia, eta Arantxa Ibañez de Opacua Vital Fundazioko zuzendariarekin batera.

Lau egunetan zehar, langile gaiei buruzko filmak emango dira, nazioartekoak eta egungo euskal zinemakoak, eta ondoren solasaldiak izango dira. Zuzendari garrantzitsuek hartuko dute parte solasaldi horietan, hala nola Estibaliz Urresolak eta Irati Gorostidik. Horrela, langile borroken ikuspegi garaikidea eskaintzen du erakusketak, Bilboko Euskalduna ontziolan edo hegoalde globaleko periferietan bizitakoa ahaztu gabe; baita ikuspegi feminista ere, beren klasea, generoa eta arraza kontuan izanda esplotatutako emakume langileen papera nabarmentzen duena, etxeko langileena esaterako. Jaialdi garrantzitsuetan parte hartu duten zintak ikusteko aukera izango da, hala nola Cannesekoan, eta sariren bat jaso dutenak ere bai, hala nola Forqué sarietakoak. 

Astea apirilaren 13an hasiko da, astelehena, (18:00etan), Stephan Komandarev-en (2025) Made in EU lanaren estreinaldiaren eskutik. Giza Eskubideen Donostiako Zinemaldiak hautatua, COVID-19aren lehenengo etapan bizirik irauteko arropa fabrika batean akituta lan egiten duen emakume baten historia kontatzen du. Andrea San Vicente EHUko Lan Zuzenbidean doktoreak eta Josemi Beltrán Giza Eskubideen Donostiako Zinemaldiko zuzendariak dinamizatuko dute EBko periferietan emakume langileen esplotazioari buruzko solasaldia.
 
Apirilaren 14an, asteartea (18:00etan), LAN Langilearen Inguruko Zinema Jaialdiak hautatutako bi dokumental izango dira ikusgai: Raquel La Rosaren Disonancia, 2019an SMAWT (Tindufeko errefuxiatu kanpamenduetan pertsonen aurkako minak detektatzen diharduten emakume boluntarioen elkartea) sortu zuen emakume saharar baten historia; eta Roser Corellaren Room without a view (Bistarik gabeko gela), Libanon etxeko langile diharduten emakume migratzaileen errealitate gordina. Solasaldian Tania Cañas Siriany abokatu euskal-salvadortarra eta etxeko langile migratuen mugimenduko aktibista eta Itxaso Diaz zinegile eta LAN Langilearen Inguruko Zinema Jaialdiko zuzendaria izango dira.

Apirilaren 15ean, asteazkena, ARKABIAk saio bi hartuko ditu. Lehenengoan (18:00etan), Irati Gorostidik Condadores aurkeztuko du, Canneseko Kritikaren Asterako hautatutako 2023ko lana, 1978an metalaren hitzarmen berria lortzeko egindako negoziazioak gogorarazten dituena. Jarraian, Estibaliz Urresolak Cuerdas film laburra aurkeztuko du. Desegiteko arriskuan dagoen abesbatza bateko kide den emakume baten historia kontatuko digu, eta bailaran kutsadura eragiten duen enpresaren babesa onartuko duen erabaki beharko du abesbatzak.

Bigarren saioan (19:30ean) Inor Ez emango da, fikziozko film laburra, Martxoak 3 elkarteak 1976ko martxoaren 3ko sarraskiaren 50. urteurrenerako ekoitzia. Ondoren, Iñaki Cortazarren eta Iñaki Markiegiren (1985) La batalla de Euskalduna emango da, 2025ean LAN Langilearen Inguruko Zinema Jaialdiak zaharberritutako zinta. Zuzendari biak laurogeiko hamarkadan Euskalduna ixtearen aurkako borrokan parte hartzaile aktiboak izan ziren, eta 1976ko martxoaren 3an Gasteizen izandako borroken parte izan zen Iñaki Martinekin egongo dira solasaldian.

Paul Laverty izango da apirilaren 16ko protagonista eztabaidaezina. 18:00etan, Bertha Gaztelumendi zinemagile eta giza eskubideen aldeko ekintzailearekin hitz egingo du. Ondoren, 19:30ean, amaiera-ekitaldia egingo da. Ekitaldi horretan, M3ko biktimen senideek sari bat emango diote zineman langile klasearen defentsan egindako ibilbideagatik. LORELAI dantza garaikideko taldearen emanaldi bat ere izango da, eta Paul Lavertyk gionizatutako eta Ken Loachek zuzendutako Haritz Zaharra filma emango da.

